
       Երևանի քաղաքապետարանի կողմից հայտարարված Երևան քաղաքի ենթակայությամբ գործող մանկապարտեզների կարիքների համար սննդամթերքի ձեռքբերման գործընթացը իրականացվում է գնումների մասին ՀՀ օրենսդրությամբ սահմանված՝ կենտրոնացված կարգով գնման գործընթաց կազմակերպելու միջոցով, էլեկտրոնային աճուրդի ընթացակարգով:
        Հակադարձ աճուրդի ավատից հետո առաջին տեղ զբաղեցրած մասնակիցների մերժման, կամ վերջիններիս կողմից պայմանագրեր կնքելուց հրաժարվելու դեպքերում՝ ըստ չկայացած չափաբաժինների գնման ընթացակարգը հայտարարվում է չկայացած և չկայացած չափաբաժինների մասով կազմակերպվում է նոր գնման ընթացակարգ:
        Հրապարակված ընթացակարգերի արդյունքում ձեռքբերվող սննդամթերքի քանակի մոտ քառասունհինգ տոկոսը հայտարարվել է չկայացած՝ հաղթող մասնակիցների մերժման կամ վերջիններիս կողմից պայմանագրեր կնքելուց հրաժարվելու հիմքով:
	Չկայացած չափաբաժինների մասով վերահայտարարված գնման ընթացակարգի շրջանակում առաջացել են նույն խնդիրները, որի արդյունքում չի իրացվել և չի գնվել մոտ 2 668 850 922 (երկու միլիարդ վեց հարյուր վաթսունութ միլիոն ութ հարյուր հիսուն հազար ինը հարյուր քսաներկու) ՀՀ դրամի չափով սննդամթերք՝ հաց, կարագ, մսեղեն, բուսական յուղ, մակարոնեղեն, հնդկաձավար, շաքարավազ և այլն, թվով 146 մանկապարտեզի համար:  
	ՀՀ կառավարության 2017 թվականի մայիսի 18-ի N 534-Ն որոշման 10-րդ կետի 2-րդ ենթակետի համաձայն՝ «Էլեկտրոնային աճուրդով գնումների կատարման և ընտրված մասնակցի հետ պայմանագրի կնքման ժամանակ գործում են Հայաստանի Հանրապետության կառավարության 2017 թվականի մայիսի 4-ի N 526-Ն որոշման 1-ին կետի 1-ին ենթակետով հաստատված կարգով նախատեսված կարգավորումները, հաշվի առնելով, որ հրավերով նախատեսվում է նաև, որ՝ եթե առաջին տեղը զբաղեցրած մասնակցի հայտը գնահատվում է բավարար, ապա վերջինս հայտարարվում է ընտրված մասնակից, իսկ մյուս մասնակիցների հայտերը մերժվում են: Առաջին տեղը զբաղեցրած մասնակցի հայտն անբավարար գնահատվելու դեպքում գնման ընթացակարգը օրենքի 37-րդ հոդվածի 1-ին մասի 
4-րդ կետի հիման վրա հայտարարվում է չկայացած.»:
	Հաշվի առնելով, որ վերը նշված իրավանորմը թույլ չի տալիս հաջորդաբար տեղ զբաղեցրած մասնակիցներին ճանաչել հաղթող՝ նոր գնման ընթացակարգ կազմակերպելը ժամկետի առումով առաջացնում է ռիսկեր և վտանգում է 2022 թվականին Երևան քաղաքի ենթակայությամբ մանկապարտեզների աշխատանքների և երախաների մանկապարտեզ հաճախելու բնականոն ընթացքը, ինչն անընդունելի է: 
Ելնելով վերոգրյալից և հաշվի առնելով, որ նշված ռիսկերը և բարձրացված խնդիրները հնարավոր չէ լուծել գնումների մասին օրենսդրության շրջանակներում, ուստի անհրաժեշտություն է առաջացել դիմել ՀՀ կառավարությանը՝ թույլատրելու Երևան համայնքին՝ Երևան քաղաքի ենթակայությամբ գործող մանկապարտեզների կարիքների համար կենտրոնացված կարգով սննդամթերքի ձեռքբերման գործընթացը կազմակերպել «Գնումների մասին» օրենքի 20-րդ հոդվածով, թույլատրելու Երևան համայնքին՝ Երևան քաղաքի ենթակայությամբ գործող մանկապարտեզների 2022 թվականի կարիքների համար կենտրոնացված կարգով կազմակերպված սննդամթերքի գնման ընթացակարգի չկայացած հայտարարված չափաբաժիններով նախատեսված ապրանքների ձեռքբերումն իրականացնել բաց մրցույթի ձևով:
Մինչև որոշման նախագծի 1-ին կետով սահմանված գնման գործընթացի շրջանակում պայմանագրերի կնքումը՝ թույլատրել Երևան քաղաքի ենթակայությամբ գործող մանկապարտեզներին 2022 թվականի կարիքների համար կենտրոնացված կարգով կազմակերպված սննդամթերքի գնման ընթացակարգի չկայացած հայտարարված չափաբաժիններով նախատեսված ապրանքների ձեռքբերումն իրականացնել Հայաստանի Հանրապետության կառավարության 2017 թվականի մայիսի 4-ի N 526-Ն որոշմամբ հաստատված «Գնումների գործընթացի կազմակերպման» կարգի (այսուհետ՝ Կարգ) 23-րդ կետի 5-րդ ենթակետի «գ» պարբերության համաձայն, չկիրառելով Կարգի 21-րդ կետի 1-ին ենթակետի «դ» պարբերության և 71-րդ կետի 1-ին ենթակետի «ա» պարբերության պահանջները:
Նախագիծը մշակվել է Երևանի քաղաքապետարանի կողմից:
Որոշման նախագծով ակնկալվում է սննդամթերքի ձեռքբերման շրջանակում Երևան համայնքի կողմից ապրանքների անհրաժեշտ ժամկետներում ձեռքբերումը:
Լրացուցիչ ֆինանսական միջոցների անհրաժեշտությունը, Պետական բյուջեի եկամուտներում և ծախսերում սպասվելիք փոփոխությունները: Նախագծի ընդունման կապակցությամբ լրացուցիչ ֆինանսական միջոցների անհրաժեշտություն չկա, պետական և տեղական ինքնակառավարման մարմինների բյուջեներում ծախսերի և եկամուտների էական ավելացում և նվազեցում չի նախատեսվում:
Նախագծի ընդունման առնչությամբ ընդունվելիք այլ իրավական ակտերի կամ դրանց ընդունման անհրաժեշտության բացակայության մասին տեղեկանք: Նախագծի ընդունումն այլ իրավական ակտերում փոփոխություններ կատարելու անհրաժեշտություն չի առաջացնի: 
[bookmark: _GoBack]Ռազմավարական փաստաթղթերի հետ նախագծի կապի մասին
        Նախագիծն ուղղակիորեն բխում է Հայաստանի Հանրապետության կառավարության 2021-2026թթ. Ծրագրի ֆինանսների նախարարություն բաժնի 3-րդ կետից, ինչպես նաև գնումների համակարգը բարելավելու նպատակով ՀՀ վարչապետի կողմից տրված հանձնարարականի կատարումից, որը նպատակ է հետապնդում կառավարության կողմից հաստատված համակարգի զարգացման հայեցակարգի հիման վրա նախաձեռնել համակարգի բարելման աշխատանքները:




